
Qitiusumik kiassaateqarfinnik kissarsuuteqarfinnillu Namminersorlutik Oqartussanit 

toqqaannanngitsumik toqqaannartumilluunniit pigineqartunik atuisinnaanerup Nukissiorfinnut 

kingusinnerpaamik 1. januar 2020-mi tunniunneqarnissaanik qulakkeerinneqqullugit Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Atuisinnaanerup nuunneqarnera 

ilutigalugu kiassaateqarfinni aningaasat uninngasuutit Nukissiorfinnut nuunneqassapput. 

Atuisinnaanerup nuunneqarnerani atortulersuutit aserfallatsaalineqarnissaannut pisussaaffiit atuuttut 

allanngortinneqassanngillat atortulersuutillu piumasaqaatit Naalakkersuisunit aalajangersarneqartut 

naapertorlugit aserfallatsaalineqartussaassapput.  

(Inatsisartunut ilaasortat Anders Olsen, Pele Broberg, Bentiaraq Ottosen aamma Justus Hansen) 

(Siullermeerneqarnera) 

 

Sanaartornermut Ataatsimiititaliamut qujavugut una siunnersuut saqqummiummassuk. Politikkikkut suliaq 

torrallataasutut isigaarput ilaasortat suleqatigiillutik siunnersuummik saqqummiussisinnaasimammata. 

Demokraatiniit siunnersuummut tunngavilersuutigineqartut ilalerpagut isumaqatigalugillu tamatumalu 

saniatigut imaattunik oqaaseqassalluta: 

Isumaqarpugut Nukissiorfiit tigusinissaanut aalajangerneq, nunatsinni pisortat ataasiinnarmik pilersuisumik 

ingerlatseqatigiiffeqalernissaannut aalajangernermut naapertuuttoq.  

 

Tamatuma saniatigut oqaatigissavarput, pisortat ingerlatseqatigiiffiisa inissianik ingerlatsisut aqutsisullu 

aningaasanik uninngasuutinik Nukissiorfinnut nuussinissaat pingaaruteqarluinnartoq.  

 

Aammattaaq isumaqarpugut pingaaruteqartoq, aalajangernerup sukkanerpaamik pinissaa, suliat 2020-mut 

ingerlatsinermut aningaasaliinissamullu missingersuutitinut ilanngunneqarsinnaaniassammata.  Aamma 

pisariaqarsinnaavoq kiffartuussinermut isumaqatigiissutip misissorneqarnissaa kiisalu 

tapiissutit/taarsigassarsiat 2020-miit ukiunilu tulliuttuni Aningaasanut Inatsimmut 

ilanngunneqartalissanersut. 

Naggataatigut isumaqarpugut Sanaartornermut Ataatsimiititaliap eqqarsaatigisariaqaraa aalajangiinermut 

ilanngullugu Inuutissarsiornermut, Nukissiutinut Iisimatusarnermullu Naalakkersuisoq peqquneqassanersoq 

tunniussinermut atatillugu aalajangersakkamik piffissaq- iliuusissallu pillugit pilersaarummik Inatsisartunut 

saqqummiussissasoq.  

Taamatut oqaaseqarluta siunnersuutaaqqaartup Naalakkersuisulli allannguutissatut siunnersuutaata 

Sanaartornermut Ataatsimiititaliamut ingerlateqqinneqarnissaat innersuussutigaarput.  


